
MOLTAÍ

Iarrann an Coiste um Ghnóthaí Dlíthiúla ar an gCoiste um an gComhshaol, um Shláinte 
Phoiblí agus um Shábháilteacht Bia, mar an coiste atá freagrach, na moltaí seo a leanas a 
ionchorprú ina thairiscint i gcomhair rúin:

1. á chur i bhfáth gur riachtanach agus tábhachtach straitéis chógaisíochta nua de chuid an 
Aontais a fhorbairt a bheidh comhsheasmhach le hinniúlachtaí an Aontais faoi na 
Conarthaí agus le prionsabail na comhréireachta agus na coimhdeachta, mar bhealach 
chun forbairt fhiontair AE a spreagadh agus iad a dhéanamh iomaíoch ar an leibhéal 
domhanda, chun an dul chun cinn eolaíoch a spreagadh, agus chun cosc agus ullmhacht 
níos fearr a ráthú mar aon le freagairt níos éifeachtúla agus níos tapúla ar éigeandálaí 
sláinte sa todhchaí; á iarraidh go ndéanfaí cinntí agus beartais chun réitigh a chur ar fáil 
lena bhféadfar éiceachóras tionsclaíoch a fhorbairt san earnáil cógaisíochta ina dtugtar 
aird chuí ar an gcothromaíocht idir na leasanna éagsúla atá i gceist; á iarraidh ar an 
gCoimisiún anailís chúramach a dhéanamh ar na ceachtanna ar cheart iad a fhoghlaim ó 
na dúshláin a bhaineann le paindéim COVID-19 chun críocha na straitéise cógaisíochta;

2. á mheabhrú go bhfuil sé mar aidhm ag an Aontas Eorpach folláine shaoránaigh AE a 
áirithiú trí stíleanna maireachtála sláintiúla agus rochtain chothrom agus chóir ar 
chúram sláinte a chur chun cinn agus cógais leighis atá sábháilte, éifeachtach agus 
inacmhainne a chur ar an margadh sa mhargadh aonair; á chur i bhfáth gur gá 
creatfhorálacha todhchaíocha de chuid AE a tharraingt suas maidir le formheas rialála ar 
chógais, maidir le rochtain orthu agus maidir le dreasachtaí don nuálaíocht, a mbeidh 
beartais thionsclaíocha láidre ag gabháil leo, agus an tarraingteacht agus rialacha 
intuartha á meas mar ghnéithe ríthábhachtacha don nuálaíocht, agus chun rochtain ar 
chógais a éascú d’othair; á chur in iúl gur geal léi go bhfuil sé ar intinn ag an 
gCoimisiún measúnú agus athbhreithniú a dhéanamh ar an gcreat dreasachta atá ann 
cheana; á chreidiúint gur cheart go dtacódh straitéis chógaisíochta agus bearta 
reachtacha an Aontais le forbróirí agus monaróirí an Aontais dul chun cinn eolaíoch a 
chur chun cinn agus leanúint de bheith iomaíoch ar bhonn domhanda; á mheabhrú gur 
gá slabhraí táirgeachta laistigh den Aontas a fhorbairt trí chreat rialála atá réasúnach 
agus comhoiriúnach a fhorbairt idir na Ballstáit, agus é mar aidhm leis sin córas 
soláthair leighis a chruthú a chuimseoidh an slabhra táirgthe ina iomláine; á iarraidh ar 
an gCoimisiún iomaíocht a spreagadh trí chreat rialála iomchuí a chruthú;

3. á chur i bhfáth gur buaileadh tionscal cógaisíochta an Aontais go trom le paindéim 
COVID-19; ag cur béim láidir ar an spleáchas atá aige ar sholáthairtí; á iarraidh go 
ndéanfaí bearta fadtéarmacha chun ceannasacht thionsclaíoch an Aontais a 
chomhdhlúthú, chun í a dhéanamh níos láidre, níos comhtháite, níos bunaithe ar an 
leibhéal áitiúil agus níos stóinsithe, chun aon suaitheadh sna slabhraí soláthair a 
sheachaint;

4. á chur i bhfáth, chun spleáchas AE ar sholáthraithe seachtracha a laghdú, chun a áirithiú 
go bhfuil cógais sábháilte agus chun táirgeadh a dhéanamh iomaíoch san Aontas, gur 
cosúil gur gá coinníollacha iomchuí agus dreasachtaí airgeadais a chruthú don tionscal, 
rud a bheidh ina phríomhargóint i gcomhthéacs cinntí chun infheistíocht a dhéanamh i 
dtáirgeadh comhábhar gníomhach cógaisíochta, i dtáirgeadh ábhar idirmheánach agus i 

dtáirgeadh drugaí réamhullmhaithe;

5. á chur i bhfios gur iarr an Pharlaimint ar an gCoimisiún, i rún uaithi an 10 Iúil 2020 ar 
straitéis sláinte poiblí an Aontais don ré i ndiaidh COVID-191, ‘measúnú a dhéanamh ar 
an tionchar a bhíonn ag dreasachtaí maoine intleachtúla ar an nuálaíocht bhithleighis’ 
agus ‘scrúdú a dhéanamh ar roghanna malartacha iontaofa agus éifeachtacha ar 
chosaintí eisiacha le haghaidh maoiniú T&F leighis, amhail an iliomad uirlisí atá 
bunaithe ar shásraí dínascála’;

6. ag cur béim láidir ar an ról tábhachtach atá ag infheistíochtaí poiblí in T&F, agus á 
iarraidh ar an gCoimisiún agus ar na Ballstáit a áirithiú go mbeidh torthaí T&F a 
mhaoinítear go poiblí go hiomlán trédhearcach ionas go ráthófar le coinníollacha 
paitinnithe agus ceadúnaithe go mbeidh sochar ann don tsláinte phoiblí ó infheistíochtaí 
poiblí;

7. á chur i bhfáth go bhfuil sé ríthábhachtach tacú le hiomaíochas agus le cumas nuálach 
thionscal cógaisíochta an Aontais; á iarraidh, i ndáil leis sin, ar an gCoimisiún agus ar 
na Ballstáit dreasachtaí fioscacha agus airgeadais a thabhairt isteach chun monaróirí a 
spreagadh chun táirgeadh comhábhar gníomhach agus leigheasra a bhfuil tábhacht 
straitéiseach ag baint leo don chúram sláinte a athlonnú chuig AE;

8. á mheas, chun ullmhú don chéad ghéarchéim dhomhanda shláinte eile, go bhfuil 
géarghá le cinntí agus beartais sláinte a mbeidh réitigh mar thoradh orthu lena 
gcruthófar athléimneacht fhadtéarmach sa tsochaí, agus go háirithe go gcuirfear dearadh 
éiceachórais thionsclaíoch san earnáil cógaisíochta ina dtugtar aird chuí ar an 
gcothromaíocht idir na leasanna éagsúla atá i gceist san áireamh go cuí i bhfianaise na 
n-imthosca; á chreidiúint go gcaithfidh uathriail straitéiseach AE a bheith ina 
phríomhchuspóir agus aghaidh á tabhairt ar an nganntanas cógas chun a áirithiú go 
mbeidh rochtain níos fearr ag othair orthu; ag tarraingt aird ar Theachtaireacht ón 
gCoimisiún an 5 Bealtaine 2021 dar teideal Updating the 2020 New Industrial Strategy: 
Building a stronger single market for Europe’s recovery [Straitéis Nua Thionsclaíoch 
2020 a Nuashonrú: Margadh aonair níos láidre a thógáil do théarnamh na hEorpa] 
(COM(2021)0350), ina luaitear go bhfuil AE ag brath go straitéiseach ar thíortha nach 
bhfuil san Aontas le haghaidh comhábhair chógaisíochta agus táirgí eile a bhaineann 
leis an tsláinte, rud a d’fhéadfadh é a dhéanamh leochaileach agus difear a dhéanamh dá 
chroíleasanna, agus go dtabharfar aghaidh sa straitéis chógaisíochta ar na 
saincheisteanna sin;

9. ag cur béim ar mhórthábhacht na cosanta maoine intleachtúla san Aontas, mar rud atá 
bunriachtanach chun a áirithiú nach mbeidh AE ag brath ar thríú tíortha agus chun 
gcuirfear feabhas ar a uathriail straitéiseach i réimse na gcógas; á chur i bhfáth go 
ndéantar inrochtaineacht, nuálaíocht agus iomaíochas a chur chun cinn san earnáil le 
cearta MI agus go bhfeabhsaítear sábháilteacht cógas leighis agus sábháilteacht d’othair 
leo; á thabhairt dá haire gur cheart cothromaíocht a bhaint amach idir cosaint MI, an 
nuálaíocht a spreagadh, rochtain ar chógais a áirithiú agus an tsláinte phoiblí a chosaint; 
á iarraidh go dtreiseofaí ról na mBallstát trí fheabhas a chur ar chumarsáid agus comhar 
idir institiúidí AE, údaráis náisiúnta, gairmithe sláinte, an tionscal agus geallsealbhóirí, 
d’fhonn cineálacha cur chuige comhroinnte a shainaithint, go háirithe i ndáil leis na 

1 Téacsanna arna nglacadh, P9_TA(2020)0205.

dúshláin a bhaineann le paindéim COVID-19;

10. á chur i bhfáth go bhfuil an t-athbhreithniú ar chóras na ndreasachtaí agus na n-
oibleagáidí dlíthiúla lena dtacaítear leis an nuálaíocht, le rochtain ar chógais agus le 
hinacmhainneacht cógas ar fud AE tar éis aitheantas a thabhairt don ghaol atá ann le 
cearta MI;

11. ag spreagadh neartú ról na mBallstát trí chomhoibriú agus trí fhorbairt dea-chleachtas 
d’fhonn bunchúiseanna na nganntanas cógas leighis i margaí AE a shainaithint agus 
aghaidh a thabhairt orthu agus, ar an gcaoi sin, dul i ngleic leis na bacainní atá fós ann 
maidir le rochtain thráthúil agus éifeachtach ar chógais d’othair; á chur i bhfios gur 
dúshlán i gcónaí í inacmhainneacht cógas leighis do chórais náisiúnta cúraim sláinte; á 
mheabhrú i ngéarchéimeanna sláinte nó i gcásanna éigeandála, nach leor athruithe a 
dhéanamh ar an gcóras MI chun aghaidh a thabhairt ar riachtanais ghearrthéarmacha 
agus gur cheart nach bhféadfadh ceadúnú éigeantach a bheith ann ach amháin i 
gcásanna eisceachtúla nuair nach féidir teacht ar réiteach eile agus ina ndealraíonn sé go 
bhfuil bonn cuí agus gá le ceadúnú éigeantach chun acmhainneacht táirgeachta a 
mhéadú go héifeachtach;

12. á chur i bhfáth go gcaithfidh scéimeanna ceadúnaithe éigeantaigh a bheith ina gcuid de 
ghníomhaíocht níos leithne de chuid AE chun aghaidh a thabhairt ar shaincheist na 
rochtana ar chógais leighis; á iarraidh ar an gCoimisiún scrúdú a dhéanamh ar na 
himpleachtaí dlíthiúla agus eacnamaíocha a bhaineann le ceadúnais dheonacha agus 
éigeantacha agus ar a mhéid a d’fhéadfaidís a bheith ina rannchuidiú chun dul i ngleic 
leis an nganntanas cógas san Aontas;

13. á chur in iúl gur cúis bhuartha di go bhfuil rochtain ar chógais fós ag brath ar an 
bpraghas; ag tathant ar an gCoimisiún oibleagáid a chur ar na Ballstáit níos mó 
trédhearcachta a áirithiú maidir le faisnéis faoi phraghsanna agus dul i ngleic le 
saincheist na praghsála straitéisí, nach bhfuil mar chuspóir aici ach brabús eacnamaíoch 
agus a chuireann othair faoi mhíbhuntáiste;

14. á chur i bhfáth go bhfuil T&F ríthábhachtach chun cógais, teiripí agus diagnóisic 
nuálacha a fhorbairt; á chur i bhfáth a thábhachtaí atá infheistiú agus tacaíocht éascaithe 
i dtaca le taighde in AE maidir le hearnáil cógaisíochta AE a mbeidh rath uirthi a 
chruthú agus ceannaire a dhéanamh de AE ar an margadh domhanda ó thaobh feabhas a 
chur ar chógais atá ann cheana agus cinn nua a fhorbairt, rud a d’fhéadfadh a bheith ina 
chúis le méadú ina dhiaidh sin ar líon na bpaitinní arna gcomhdú sna Ballstáit; á chur i 
bhfáth gur cheart é a bheith mar cheann de na tosaíochtaí cógais a fhorbairt i réimsí nár 
comhlíonadh riachtanais ach ar bhealach neamhleor iontu nó nár comhlíonadh iad ar 
chor ar bith nó ina bhfuil an leas tráchtála íseal; á chur i bhfios gur cheart do thaighde 
poiblí díriú go háirithe ar réimsí lena mbaineann leas tráchtála íseal, amhail cógais 
dílleachta agus phéidiatraiceacha agus cógais chun frithsheasmhacht in aghaidh ábhair 
fhrithmhiocróbacha (AMR) a chóireáil; ag meabhrú ról lárnach na hintleachta saorga i 
ndáil leis sin mar aon leis an gcumas atá inti mar spreagthóir taighde agus forbartha in 
earnáil na sláinte agus na cógaisíochta;

15. ag cur béim ar an ról lárnach atá ag taighde eolaíoch AE maidir le táirgí agus 
cóireálacha cógaisíochta nua a fhorbairt agus ar an tábhacht a bhaineann le gach bacainn 

nach bhfuil gá léi a bhaint, go háirithe i gcás géarchéim shláinte, chun a chur ar chumas 
taighdeoirí teacht ar réitigh eolaíocha faoi shrianta ama agus éifeachtúlachta 
eisceachtúla; ag tacú le gach dreasacht dhlíthiúil chun tionscadail nuálacha T&F a 
fhorbairt, amhail ‘VACCELERATE’, agus chun iad a dhéanamh inbhuanaithe san 
fhadtéarma; ag spreagadh an Choimisiúin measúnú a dhéanamh ar an toradh atá ar 
Dhíorma Rochtana ar Theicneolaíocht COVID-19 na hEagraíochta Domhanda Sláinte 
(C-TAP), ó thaobh comhroinnt an oiread eolais agus is féidir ar COVID-19 a bhaineann 
le teicneolaíocht sláinte a cheadú.

16. ag spreagadh an Choimisiúin gluaiseacht chun cinn le meastóireacht luath ar Rialachán 
(AE) 2019/933 maidir leis an deimhniú forlíontach cosanta (DFC) le haghaidh táirgí 
íocshláinte, ionas gur féidir athbhreithniú a dhéanamh ar éifeachtacht tharscaoileadh 
DFC i bhfianaise na n-imthosca eisceachtúla le déanaí agus na haidhme machaire 
comhréidh ar an leibhéal domhanda a athbhunú do dhéantóirí táirgí cineálacha agus 
bithshamhlacha in AE; á chreidiúint gur cheart staidéar a dhéanamh freisin sa 
mheastóireacht sin ar thionchar na heisceachta i dtaca le cosaint DFC ar thaighde agus 
ar tháirgeadh cógas nuálach san Aontas ag sealbhóirí deimhnithe agus an 
chothromaíocht idir na leasanna éagsúla atá i gceist a mheas, go háirithe maidir leis an 
tsláinte phoiblí, caiteachas poiblí agus, sa chomhthéacs sin, rochtain ar chógais leighis 
laistigh den Aontas;

17. ag cur béim ar an bhfíoras go mbraitheann lán-teachtadh acmhainn na dteicneolaíochtaí 
nuálacha nua ar shaothrú cuí sonraí sláinte agus ar rochtain chuí orthu, lenar féidir dlús 
a chur le sainaithint substaintí gníomhacha ionchasacha agus tacú le cógais nó teiripí 
nua a fhorbairt; á thabhairt dá haire go bhfuil léirithe cheana ag géarchéim reatha 
COVID-19 go bhfuil comhroinnt sonraí úsáideach chun dlús a chur le taighde agus chun 
córais faireachais sláinte poiblí a neartú ar fud AE agus é mar aidhm leis an méid sin 
beatha daoine a shábháil;

18. á chreidiúint go gcaithfear rochtain shlán agus oscailte ar shonraí sláinte idir-
inoibritheacha a mhéadú agus rialacha cosanta sonraí AE á lán-urramú, agus ag 
spreagadh forbairt ardán chun faireachán a dhéanamh ar shábháilteacht agus 
éifeachtúlacht vacsaíní tar éis an nós imeachta údaraithe agus chun faisnéis a sholáthar 
maidir leis an méid sin;

19. ag tacú go hiomlán leis an togra ón gCoimisiún maidir le plean gníomhaíochta um 
maoin intleachtúil chun sraith uirlisí MI atá ann cheana a uasghrádú agus iad a chur in 
oiriúint don ré dhigiteach, lena n-áirítear trí fheabhas a chur ar DFCanna le haghaidh 
táirgí íocshláinte paitinnithe, i measc nithe eile;

20. ag tarraing aird ar dhifríochtaí i mbailíocht paitinní agus DFCanna sna Ballstáit éagsúla; 
á chur i bhfáth, sa chomhthéacs sin, a thábhachtaí atá sé an phaitinn aonadach a 
sheoladh gan mhoill, chun ionad ilfhreastail a chruthú do chosaint agus d’fhorfheidhmiú 
paitinní ar fud AE agus chun deireadh a chur le hilroinnt mhargadh na bpaitinní agus 
leis na constaicí a d’fhéadfadh a bheith ann don taighde agus don nuálaíocht;

21. á chur i bhfáth a thábhachtaí atá iomaíocht thráthúil agus shláintiúil chun rochtain 
chothrom ar chógais leighis a chur ar fáil; á iarraidh ar an gCoimisiún meastóireacht 
chúramach a dhéanamh ar na hiarmhairtí iarbhír a bheadh ag aon togra le haghaidh DFC 

aonadach nó aontaithe ar chógais chineálacha agus bhithshamhlacha agus ar rochtain 
chothrom ag othair ar chóireálacha;

22. á iarraidh ar an gCoimisiún cur i bhfeidhm aonfhoirmeach agus éifeachtúil na 
gcoinníollacha maidir le réamh-urghairí a dheonú, lena n-áirítear comhréireacht, a 
áirithiú; á mholadh go gcuirfí an Treoir maidir le Forfheidhmiú MI i bhfeidhm go 
comhsheasmhach in AE a mhéid a bhaineann le damáistí arna mbronnadh ar 
chuideachtaí iomaitheora i gcásanna iomaíochas iarphaitinne moillithe;

23. ag cur béim ar an bhfíoras go bhfuil ról ríthábhachtach ag MI i méadú agus fás fiontar 
beag agus meánmhéide (FBManna), a ngearrtar pionós orthu mar gheall ar easpa eolais 
ar nósanna imeachta agus mar gheall ar easpa poiblíochta nó poiblíocht neamhleor 
maidir leis na deiseanna atá ann dóibh; á iarraidh go ndéanfaí an córas MI níos 
éifeachtaí le haghaidh FBManna trí bhearta chun nósanna imeachta um chlárú MI a 
shimpliú (e.g. athchóiriú ar reachtaíocht AE maidir le dearaí tionsclaíocha), chun 
feabhas a chur ar rochtain ar chomhairle straitéiseach MI agus chun úsáid MI mar 
mhodh chun cistiú a rochtain a éascú; á thabhairt chun suntais gur gá níos mó acmhainní 
a leithdháileadh ar leibhéal AE ar an gcomhrac in aghaidh cleachtais éagóracha agus 
mhí-úsáideacha sa mhargadh le haghaidh cógas; á chur i bhfáth, i ndáil leis sin, gur gá 
línte nua cistiúcháin a chruthú chun tacú le hiarrachtaí gnólachtaí nuathionscanta agus 
FBManna i réimse na biteicneolaíochta leighis;

24. á chur in iúl gur geal léi an tionscnamh treoirthionscadal a sheoladh lena bhféachtar le 
tástáil a dhéanamh ar na creatfhorálacha maidir le tásca nua do chógais iarphaitinne 
agus ar an mbunús le haghaidh gníomhaíocht rialála a d’fhéadfadh a bheith ann; á chur i 
bhfáth, i ndáil leis sin, gur gá agus gur tábhachtach ionchur agus rannpháirtíocht an 
tionscail agus an lucht léinn;

25. á mheabhrú gur ríthábhachtach an rud é leanúint ar aghaidh ag forbairt, ag feabhsú agus 
ag nuashonrú chreataí AE le haghaidh MI chun a áirithiú gur féidir smaointe agus 
fionnachtana a fhorbairt go héifeachtach agus a thabhairt chun an mhargaidh, go 
háirithe ar pháirt FBManna agus le haghaidh FBManna; ag cur béim ar a thábhachtaí atá 
córas cosanta MI agus rún ceirde atá stóinsithe, éifeachtúil agus cothrom, mar aon leis 
an ngá atá le straitéis chomhleanúnach fhoriomlán lena n-áiritheofar cosaint na 
nuálaíochta agus rochtain chothrom uirthi; á iarraidh ar an gCoimisiún na modhanna ar 
fad atá ar fáil dó a úsáid chun cosc a chur ar tháirgí góchumtha dul isteach sa mhargadh 
ionas go gcosnófar sealbhóirí chearta MI agus saoránaigh AE, ós rud é go mbíonn táirgí 
den sórt sin ar cháilíocht íseal go minic agus contúirteach don tsláinte, agus go mbíonn 
mórthionchar eacnamaíoch acu, a meastar gurb ionann é agus caillteanas de 
EUR 10 mbilliún ar a laghad do thionscal cógaisíochta an Aontais agus 37 000 post; á 
thabhairt dá haire gur gá cúnamh teicniúil do na Ballstáit chun an Córas Eorpach um 
Fhíorú Leigheasra a chur chun feidhme go cuí; á chur i bhfáth gur gá a áirithiú go 
mbainfear úsáid chliste as MI agus go ndéanfar comhrac níos fearr ar ghoid MI, ós rud é 
go bhfuil beartais chliste sa réimse sin bunriachtanach chun cabhrú le cuideachtaí fás, 
poist a chruthú agus cosaint agus forbairt a dhéanamh ar na nithe sin atá uathúil agus 
iomaíoch fúthu;

26. á chur in iúl gur oth léi nach bhfuil na Ballstáit chomh mealltach céanna agus tíortha 
eile ó thaobh an taighde agus na forbartha san earnáil cógaisíochta de; ag cur béim ar an 

bhfíoras gur cheart do AE díriú ar acmhainneachtaí táirgeachta leordhóthanacha a 
fhorbairt le haghaidh substaintí gníomhacha, amhábhar agus táirgí íocshláinte, trína 
mbeifear in ann spleáchas ar fhoinsí seachtracha a laghdú; á mheabhrú gur gá táirgeadh 
na gcógas is riachtanaí a thabhairt ar ais go dtí AE; á iarraidh, dá bhrí sin, ar an 
gCoimisiún tosaíocht a thabhairt do tháirgeadh cógaisíochta vacsaíní laistigh den 
Aontas agus go mbeadh na Ballstáit in ann conarthaí poiblí a thabhairt i gcrích le 
saotharlanna cógaisíochta éagsúla AE a tháirgeann vacsaíní chun ganntanais dáileog a 
sheachaint agus sábháilteacht na ndaoine in AE a áirithiú le linn géarchéime; ag 
spreagadh shimpliú na nósanna imeachta agus laghdú na n-ualaí chun forbairt táirgí nua 
don mhargadh a chothú; á iarraidh go ndéanfaí bearta chun feabhas a chur ar na 
hidirghníomhaíochtaí idir oibríochtaí feadh an tslabhra luacha iomláin agus chun 
infheistíocht straitéiseach a ghiniúint i dtaighde, i bhforbairt, i monaraíocht agus i 
ndáileadh cógas agus feistí leighis laistigh den Aontas;

27. á chur i bhfáth gur saothar costasach, ardriosca é infheistiú i dtaighde agus forbairt; á 
chur i bhfios go láidir gurb é atá mar aidhm le paitinní ná ráthaíocht áirithe a sholáthar 
go mbeadh ann do thoradh ar infheistíocht, ach go bhfuil an córas paitinne deartha 
freisin chun leasanna aireagóirí a chothromú le leasanna an phobail; á athdhearbhú, dá 
bhrí sin, gur gá do chuideachtaí cógaisíochta cearta MI a bheith acu agus, dá réir sin, 
gur gá dóibh paitinní a bheith acu chun brabúis a bhaint amach agus leanúint den 
nuálaíocht, ar mhaithe le tomhaltóirí agus othair freisin;

28. á chur i bhfáth gur annamh a thugtar trialacha drugaí cliniciúla T&F chun críche go 
rathúil agus, dá bhrí sin, nach mbíonn formheas deiridh ann do dhrugaí mar gheall ar 
T&F;

29. á chur i bhfios go láidir go bhfuil na córais paitinní ar fud an domhain deartha ar 
bhealach ina gceadaítear don aireagóir, ar feadh tréimhse áirithe ama, agus díreach ar 
feadh ré na paitinne, a phaitinn a shaothrú, agus ina dhiaidh sin, gur féidir le duine ar 
bith an t-aireagán a shaothrú gan bhac;

30. á thabhairt dá haire, gurb iad FBManna a spreagann nuálaíochtaí radacacha san earnáil 
cógaisíochta an chuid is mó den am; á chur i bhfáth a thábhachtaí atá sé creataí iomchuí 
dlíthiúla agus oibríochtúla a chruthú lena gceadaítear don tionscal lúfaireacht agus 
solúbthacht a bheith aige ionas gur féidir stoic a athshlánú go pras bunaithe ar 
riachtanais na n-othar i ngach tír agus trí straitéisí soláthair réigiúnacha a úsáid, agus á 
chur i bhfáth gur gá réitigh rialála a bhunú chun straitéisí táirgthe agus dáileacháin atá 
solúbtha agus inscálaithe a éascú; á thabhairt chun suntais gur gá idirphlé a sheoladh leis 
an tionscal chun réitigh indéanta a aimsiú lena méadófar a acmhainneacht 
chomhpháirteach ganntanais a chosc; á iarraidh ar an gCoimisiún ardán digiteach a 
fhorbairt, ar an gcostas is ísle is féidir, mar phointe teagmhála idir na Ballstáit a 
chuireann faisnéis ar fáil agus a áirithíonn cumarsáid agus soláthar comhairle do na 
Ballstáit ionas gur féidir leo a bheith rannpháirteach i dtionscadail nuálaíochta ar an 
leibhéal náisiúnta agus ar leibhéal an Aontais; á iarraidh, i ndáil leis sin, ar na Ballstáit a 
gcleachtais a chomhroinnt chun an nuálaíocht a chur chun cinn;

31. ag cur béim, ar deireadh, ar a thábhachtaí atá saoirse chonarthach do chuideachtaí AE in 
earnálacha straitéiseacha amhail an earnáil cógaisíochta, i réimsí an cheadúnúcháin agus 
i gcosaint agus i bhforfheidhmiú éifeachtach agus cothrom chearta MI, lena n-áirítear i 



AD\1236478GA.docx 9/11 PE692.709v06-00

GA

tíortha nach bhfuil san Aontas ina n-oibríonn siad; á iarraidh ar an gCoimisiún bearta 
agus uirlisí nua a fhorbairt agus a chur chun feidhme chun na críche sin agus feabhas a 
chur ar na cinn atá ann cheana, amhail an Deasc Chabhrach um Chearta Maoine 
Intleachtúla do FBManna; á iarraidh ar an gCoimisiún rochtain éasca a thabhairt don 
phobal ar na coinníollacha lena rialaítear an córas paitinní agus ceadúnaithe agus 
faisnéis a chur ar fáil maidir le trialacha cliniciúla agus réamhchliniciúla agus maidir le 
ranníocaíochtaí poiblí agus príobháideacha;

32. á mholadh don Choimisiún breathnú go cúramach ar an margadh cógaisíochta agus ar 
chosaint sonraí cógaisíochta, go háirithe d’fhonn feabhas a chur ar rochtain ar chógais 
chineálacha agus bhithshamhlacha, lena dtairgtear cóireálacha inacmhainne do líon mór 
othar agus lena mbaintear amach coigiltis ar chaiteachas cúraim sláinte trí éifeacht 
dhearfach na hiomaíochta ar phraghsanna; á chur i bhfios gur minic gur cuideachtaí 
réigiúnacha iad táirgeoirí cógas cineálach, a bhfuil níos lú athléimneachta acu i dtaobh 
fadhbanna soláthair agus suaitheadh sa mhargadh; ag tathant ar an gCoimisiún réitigh 
dhlíthiúla a chur chun cinn lena gcothaítear an t-iomaíochas i réimse tháirgeadh an 
leighis chineálaigh, agus cothromaíocht dhlíthiúil iomchuí á coinneáil idir cógais 
chineálacha agus nuálacha; ag tacú le hiomaíocht chineálach agus bhithshamhlach níos 
mó in éineacht le sásra iomchuí um chosaint an mhargaidh; á chur i bhfáth, maidir le 
díolúine Bolar, mar a thugtar uirthi, lena gceadaítear trialacha a sheoladh ar tháirgí 
paitinnithe chun tacú le hiarratais ar údarú margaíochta i dtaca le táirgí cineálacha agus 
bithshamhlacha gan iad a bheith á meas mar sháruithe ar chearta paitinne nó DFCanna 
le haghaidh táirgí íocshláinte, nach féidir athbhreithniú féideartha uirthi a bheith ann go 
dtí go mbeidh measúnú tionchair cuimsitheach déanta;

33. á mheabhrú don Choimisiún go bhfuil sé de chumhacht ag na Ballstáit a dtosaíochtaí 
féin a leagan síos maidir le próisis nuálacha i dtaca le hantaibheathaigh nua a mhonarú; 
á thabhairt dá haire gur gá rochtain ar antaibheathaigh nua a éascú agus rochtain ar na 
sean-chinn á caomhnú;

34. á thabhairt dá haire go bhfuil an nuálaíocht ag dul i bhfad níos faide ná an reachtaíocht; 
á iarraidh ar an gCoimisiún leibhéal solúbthachta rialála a thabhairt isteach ionas go 
mbeifear in ann freagairt ar bhealach níos gasta agus níos éifeachtaí do riachtanais nua 
an mhargaidh agus d’éileamh ar tháirgí;

35. á thabhairt chun suntais, ar deireadh, a ríthábhachtaí atá sé labhairt le ‘guth láidir AE’ ar 
an ardán domhanda.

